
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ
ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը 
    ՀՀ կառավարությունը 2000թ.-ին առաջին անգամ ընդունելով ՀՀ բնակչության միգրացիայի կառավարման  հայեցակարգը՝ հիմք դրեց  միգրացիայի ոլորտը հիմնարար փաստաթղթերի (հայեցակարգերի, ռազմավարությունների և գործողությունների ծրագրերի) միջոցով կառավարմանը: 2000թ.-ից ի վեր ՀՀ կառավարությունն ընդունել է չորս հայեցակարգ և ռազմավարություն ու երկու գործողությունների ծրագիր, որոնք սահմանել են միգրացիոն քաղաքականության հիմնական ուղղությունները՝ ելնելով այդ ժամանակաշրջանի միգրացիոն գործընթացների բնույթից  և առկա  հիմնախնդիրներից: 
1990-ականներից ի վեր ՀՀ միգրացիոն քաղաքականության հիմնական ուղղություններն են եղել ՀՀ-ում փախստականների ընդունումն ու պաշտպանությունը, Հայաստանից էմիգրացիայի կանոնակարգումը, սեզոնային աշխատանքային միգրանտների իրավունքների պաշտպանությունն այլ պետություններում, արտերկիր մեկնած ՀՀ քաղաքացիների հետընդունումը Հայաստանում և վերադարձողների վերաինտեգրումը:
Վերջին տարիներին Հայաստանում մեծացել է օտարերկրացիների ներհոսքը՝ առաջ քաշելով միգրացիոն քաղաքականության նոր ուղղությունների ձևավորման անհրաժեշտություն. մասնավորապես՝ ներհոսքի կառավարում, օտարերկրացիների ինտեգրում, օտարերկրացիների կացության և աշխատանքային գործունեության կանոնակարգում: 2019թ.-ին ՀՀ կառավարությունը հռչակեց ՀՀ  ժողովրդագրական ռիսկերի կրճատման գերակա նպատակը՝ միգրացիոն քաղաքականության օրակարգ բերելով նաև միգրացիայի ժողովրդագրական ազդեցությունների կառավարումը: Իսկ ՀՀ կառավարության 2019-2023թթ. ծրագիրը շեշտադրում է նաև միգրացիայի կառավարումն ի նպաստ ՀՀ զարգացմանն ուղղելու կարևորությունը:
2020 թվականի սեպտեմբերի 27-ին Ադրբեջանի Հանրապետության  կողմից Արցախի Հանրապետության նկատմամբ սանձազերծված պատերազմը և նոր տեսակի կորոնավիրուսը (COVID-19)  առաջացրին հարկադիր տաղահանվածների նոր խմբեր և միջազգային տեղաշարժի սահմանափակումներ, որոնք միգրացիոն քաղաքականության նոր մարտահրավերներ են:
Հայաստանում միգրացիայի պետական կառավարման նոր օրակարգերի ձևավորման վրա ազդում են ոչ միայն միգրացիոն գործընթացներում տեղի ունեցող զարգացումները, այլ նաև միջազգային համագործակցությունը և միջազգային հարթակներում Հայաստանի ստանձնած պարտավորությունները: Մասնավորապես,  սույն հայեցակարգը կնպաստի  ՀՀ-ի  և ԵՄ-ի  միջև վիզաների տրամադրումը դյուրացնելու մասին, ՀՀ և ԵՄ միջև առանց թույլտվության բնակվող անձանց հետընդունման (ռեադմիսիայի) մասին համաձայնագրերի, ՄԱԿ-ի Կայուն զարգացման նպատակների, միգրացիայի հարցերով և փախստականների հարցերով գլոբալ դաշնագրերի,  1951թ. փախստականների  մասին ժնևյան կոնվենցիայի և 1967թ․ արձանագրության շրջանակներում Հայաստանի ստանձնած միջազգային պարտավորությունների կատարմանը:
2015 թվականից ԵԱՏՄ-ին  անդամակցելով  ՀՀ-ն   հանձնառություն ստանձնեց   մաս  կազմելու  անդամ պետությունների  տարածքում  աշխատանքի  միասնական շուկային  և  ապահովելու  աշխատուժի  ազատ տեղաշարժը։ Իսկ 2017  թվականին Եվրոպական միության հետ կնքելով Համապարփակ և ընդլայնված գործընկերության համաձայնագիրը ՀՀ-ն իր միգրացիոն քաղաքականության կարևոր մաս դարձրեց միջազգային այդ պարտավորությունից բխող հիմնահարցերի կարգավորումը. մասնավորապես՝ սահմանների պաշտպանության և անձանց նույնականացման համակարգերի հզորացումը, անկանոն միգրացիայի և թրաֆիքինգի դեմ պայքարի ընդլայնումը, վիզային քաղաքականության բարեփոխումը և այլն: 
Հայեցակարգի և գործողությունների  ծրագրի նպատակն է միգրացիայի կառավարման ոլորտում ՀՀ կառավարության ստանձնած պարտավորությունների մեկտեղումը մեկ միասնական փաստաթղթում, ոլորտի կառավարման սկզբունքների սահմանումը և միգրացիոն քաղաքականության հիմնական ուղղությունների ձևակերպումը: Հայեցակարգով ձևակերպված միգրացիոն քաղաքականությունը նաև առաջ քայլ է Եվրոպական միության հետ  վիզային ռեժիմի ազատականացման երկխոսության մեկնարկի ուղղությամբ: 

2. Առաջարկվող կարգավորման բնույթը
	Հայեցակարգով ՀՀ  կառավարությունը սահմանում է միգրացիայի կառավարման ոլորտում իր հանձնառությունները ՀՀ քաղաքացիների, հայկական սփյուռքի և միջազգային հանրության հանդեպ, ինչպես նաև ուղենշում է այն ոլորտները, որոնց շուրջ ոլորտում տարբեր դերակատարներին հրավիրում է համագործակցության:
	   Հայեցակարգը սահմանում է ՀՀ-ում միգրացիայի կառավարման սկզբունքները, արժեքները, թիրախ խմբերը և նպատակները։
        Միգրացիայի կառավարման ոլորտում  ՀՀ կառավարությունն առաջնորդվում է համակառավարան, համագործակցության և փաստահենության սկզբունքներով: Ազգային անվտանգությունն ու հանրային համերաշխությունը, միգրանտների բոլոր խմբերի մարդու իրավունքներն ու արժանապատվությունը, մշակութային բազմազանությունն ու տեղական մշակույթների հարստացումը, ինչպես նաև շարժունակությունն ու միջազգային մասնակցությունը (երկու և ավելի երկրներում տնտեսական, մշակութային, հանրային կամ քաղաքակական ներգրավվածությունը) հռչակվում են որպես միգրացիայի կառավարման արժեքներ: 
       Հիմնվելով միգրացիոն ոլորտի ներկա իրավիճակի և առկա հիմնախնդրների գնահատման, ինչպես նաև միգրացիոն նոր հոսքերի վերաբերյալ կանխատեսումների վրա՝  հայեցակարգում ձևակերպված են միգրացիայի կառավարման 9 նպատակներ. 
1)միգրացիայի կառավարման և ՀՀ ժողովրդագրական իրավիճակի բարելավման քաղաքականությունների միջև փոխառնչակցությունների մեծացում.
2) անկանոն և անօրինական միգրացիայի դեմ պայքարի արդյունավետության բարձրացում.
3) սահմանների, մուտքի, ելքի և օտարերկրացիների կացության կառավարման արդյունավետության բարձրացում.
4) միգրանտների տարբեր խմբերի իրավունքների և շահերի պաշտպանության բարելավում, միջազգային պաշտպանության համակարգի կատարելագործում.
5) Հայաստանում օտարերկրացիների ինտեգրման և վերադարձողների վերաինտեգրման կազմակերպման բարեփոխում, ինչպես նաև Հայաստանում օտարերկրացիների ընդունման միջավայրի բարելավում.
6)  Հայաստանի կայուն մարդկային զարգացման վրա միգրացիայի ազդեցության մեծացում.
7)  միգրացիոն ճգնաժամերին արձագանքելու պատրաստվածության մեծացում.
8) միգրացիայի կառավարման ոլորտում միջազգային և ներպետական համագործակցության ընդլայնում.
9) միգրացիայի կառավարման համակարգվածության, միասնականության և արդյունավետության բարձրացում։
 Միգրացիայի կառավարման ոլորտում նախաձեռնվող բարեփոխումները սահմանների կառավարման, փաստաթղթային անվտանգության, վերադարձի ու վերաինտեգրման, մարդկանց թրաֆիքինգի և կազմակերպված հանցավորության դեմ պայքարի ոլորտներում կնպաստեն ԵՄ-ի հետ կապերի ամրապնդմանը և ճանապարհ կհարթեն վիզաների ազատականացման շուրջ բանակցությունների համար։ Նախատեսվող բարեփոխումները նաև թույլ կտան ամրապնդել համագործակցությունը ԵԱՏՄ շրջանակում՝ դյուրացնելով աշխատուժի շարժունակությունը և նպաստելով տնտեսական զարգացմանը։
ՀՀ  միգրացիայի պետական կարգավորման հայեցակարգը և գործողությունների  ծրագիրը մշակվել է՝ հիմք ընդունելով ՀՀ կառավարության կողմից հռչակած Հայաստանի զարգացման հեռանկարը և ՀՀ ստանձնած միջազգային հանձնառությունները։  

3. Նախագծի մշակման գործընթացում ներգրավված ինստիտուտները և  անձինք
Նախագիծը մշակվել է Հայաստանի Հանրապետության տարածքային կառավարման  և  ենթակառուցվածքների նախարարության  միգրացիոն ծառայության կողմից:
4. Ակնկալվող արդյունքը
Հայեցակարգը, հանդիսանալով ՀՀ միգրացիոն քաղաքականության հիմնարար և համապարփակ փաստաթուղթ, հիմք է հանդիսանալու իրենից բխող հետևյալ չորս ծրագրերի  մշակման համար՝ 
· ինտեգրման և վերաինտեգրման խնդիրների կարգավորման,
·  միգրացիոն հոսքերի կառավարման,
·  հարկադիր միգրանտների զանգվածային ներհոսքի ճգնաժամային կառավարման  
· հայրենադարձության խթանման: 
Ծրագրերից  յուրաքանչյուրն ունենալու  է  փաստահեն, կարիքահեն և գենդերազգայուն միջոցառումներ, որոնք սահմանելու  են ռազմավարական նպատակներին հասնելու գործնական քայլերը, ակնկալվող արդյունքները և դրանց գնահատման մեթոդաբանությունը:  
 Հայեցակարգի և գործողությունների  ծրագրերի իրագործումը վերահսկվելու է Միգրացիոն  քաղաքականության  հարցերով  խորհրդի (այսուհետ՝ Խորհուրդ), կողմից, որը կղեկավարի ՀՀ տարածքային կառավարման  և ենթակառուցվածքների  նախարարաը, իսկ Ներքին գործերի նախարարության  ձևավորումից  հետո՝ Ներքին  գործերի նախարարը։  Խորհուրդը կազմված կլինի առնչվող նախարարությունների, գերատեսչությունների դեկավարներից, Խորհրդի  աշխատանքներին  խորհրդակցական ձայնի իրավունքով կմասնակցեն նաև  միջազգային կազմակերպությունների, քաղաքացիական հասարակության կառույցների և միգրանտների տարբեր խմբերի միավորումների ներկայացուցիչները: Միգրացիոն քաղաքականության  իրականացման վերահսկողությունը կիրականացվի տարեկան խորհրդակցությունների և հայեցակարգից բխող  ծրագրերի գնահատման և մշտադիտարկման միջոցով։
Ակնկալվում է, որ հայեցակարգի ուղենշած աշխատանքների իրականացման արդյունքում՝
· կմեծանա սահմանների կառավարման արդյունավետությունը,
·  կբարձրանա միգրանտների տարբեր խմբերի ինտեգրվածության և իրավունքների պաշտպանվածության մակարդակը, 
· կկրճատվի անկանոն և անօրինական միգրացիան: 

